
“BEG‘UBORLIK OVOZI” VA 
O‘ZINI NAMOYON ETISH 

MAKONI

Q. M. Ibadullayev
ChDPU pedagogika fakulteti, umumiy pedagogika kafedrasi, professor

Annotatsiya: Maqolada bolalik davrining ichki dunyosi, uning beg‘uborligi va shaxs sifatida shakllanish jarayoni yoritiladi. 
Mazkur mavzuda bolalarning o‘z his-tuyg‘ularini ifodalashi, mustaqil fikrlashi hamda o‘zini anglash jarayonida katta yosh-
dagilarning roli tahlil qilinadi. Shuningdek, bolaga subyekt sifatida yondashish, uning qobiliyat va ehtiyojlarini inobatga 
olish orqali ijodiy va erkin rivojlanishi uchun zarur shart-sharoitlarni yaratish masalalari ko‘rib chiqiladi. Ushbu yondashuv 
bolalarning ichki “beg‘ubor ovozi”ni kattalar tomonidan eshitish va qo‘llab-quvvatlash ularning shaxsiy rivojlanishiga ijobiy 
ta’sir ko‘rsatishini ta’kidlaydi. Maqolada  bolalar o‘zini namoyon etish makoni (NEM)  hamda  “yaqin rivojlanish zonasi” 
(YRZ) tushunchalari kiritiladi.

Kalit so‘zlar: bolalik, bolalar o‘zini namoyon etish makoni (NEM), yaqin rivojlanish zonasi (YRZ), subyektga yo‘naltirilgan 
yondashuv, ijodiy rivojlanish, maktabgacha ta’lim, pedagogik qo‘llab-quvvatlash, bola ovozi, shaxs rivojlanishi.
Abstract: The article examines the inner world of childhood, its innocence, and the process of personality formation. 
In this context, it analyses children’s expression of their feelings, the development of independent thinking, and the role 
of adults in the process of children’s self-awareness. It also discusses the creation of conditions for children’s creative 
and free development through a subject-oriented approach that takes into account their abilities and needs. The article 
emphasises that listening to and supporting the child’s inner “voice of innocence” has a positive impact on the child’s 
personal development. The article also introduces two new concepts: the Children’s Space of Self-Expression (CSE) and 
the Zone of Proximal Development (ZPD).

Key words: childhood, Children›s Space of Self-Expression (CSE), Zone of Proximal Development (ZPD), subject-ori-
ented approach, creative development, preschool education, pedagogical support, child›s voice, personality develop-
ment.
Аннотация: В статье рассматриваются внутренний мир детства, его чистота и процесс становления личности. 
В данном контексте анализируются выражение детьми своих чувств, развитие самостоятельного мышления, а 
также роль взрослых в процессе самопознания ребенка. Кроме того, рассматриваются вопросы создания условий 
для творческого и свободного развития ребенка через субъектно-ориентированный подход, учитывающий его 
способности и потребности. Подчеркивается, что поддержка и “услышанность” внутреннего “голоса невинности” 
ребенка со стороны взрослых оказывает положительное влияние на его личностное развитие. В статье также 
вводятся новые понятия: пространство самовыражения ребенка (ПСР) и “зона ближайшего развития” (ЗБР).

Ключевые слова: детство, пространство самовыражения ребенка (ПСР), зона ближайшего развития (ЗБР), 
субъектно-ориентированный подход, творческое развитие, дошкольное образование, педагогическая поддержка, 
голос ребенка, развитие личности.

KIRISH
Hozirgi ilmiy qarashlarda yana bir nuqtai nazar mavjud. Unga ko‘ra, bola o‘z qobiliyatlari jihatidan katta-

larga qaraganda ancha yuqori baholanadi. Bu holda bola ta’lim jarayonining subyekti sifatida qaraladi, ya’ni 
u o‘zlashtirilishi kerak bo‘lgan mazmunni o‘zi belgilaydi va vaqtni nazorat qiladi. Ushbu nuqtai nazarga amal 
qiluvchi tadqiqotchilar kattalarning bolalar faoliyati jarayoniga aralashuvini maqsadga muvofiq emas, deb 
hisoblaydilar.

Katta yoshdagilar bolaga tayyor andozalar yoki yechimlarni majburlab singdirmasdan, uning mustaqil 
faoliyatini imkon qadar keng rivojlantirish uchun boy predmetli-makonli (Predmetli – bolaga ta’sir qiladigan 
buyumlar, o‘yinchoqlar, kitoblar, didaktik materiallar, mebellar va boshqa vositalar. Makonli – bu buyumlarning 
joylashuvi, xonaning tuzilishi, faoliyat zonalari hamda harakat qilish uchun yaratilgan sharoit) muhitni yaratib 
berishlari lozim.

MAVZUGA OID ADABIYOTLAR SHARHI
Bu g‘oya  “beg‘uborlik ovozi”  tushunchasida ifodalangan. Bolaning ovozga ega ekanligi tushunchasi 

asosan BMTning Bola huquqlari to‘g‘risidagi konvensiyasiga asoslangan. “Beg‘uborlik ovozi” ko‘pincha kattalar 
tomonidan tashkil etilgan jarayonlarga zid ravishda namoyon bo‘ladi. Biroq ko‘plab o‘qituvchilar o‘z vazifala-
rini bolaning ovozini kattalar tomonidan taklif etiladigan, madaniy me’yorlar va kutilayotgan natijalarga mos 
keladigan tizimlarga uyg‘un tarzda integratsiya qilish deb biladilar. Shunday qilib, Alasuutari (2014) ta’kidlashi
cha, zamonaviy, aqlan yetuk bola o‘z nuqtai nazarini bildirish va uni qiziqtirgan masalalar bo‘yicha muhokama-
larda ishtirok etish huquqiga ega deb tushuniladi.

Biroq tadqiqotlar va kuzatishlar shuni ko‘rsatadiki, o‘qituvchilar ko‘pincha bolalarning qiziqishlariga 
yetarlicha e’tibor bermaydilar (Alasuutari, 2014). Qisman, biz bu tendensiyani o‘qituvchilarning  “beg‘uborlik 
ovozi” bilan o‘zaro aloqada bo‘lish maqsadlari haqidagi noaniqlik bilan bog‘laymiz. Shunga o‘xshash ma’lu
motlar J. Sargeant va J. Gillett-Swanning (Sargeant, Gillett-Swan, 2015) tadqiqotida ham olingan.

TADQIQOT METODOLOGIYASI
Zamonaviy maktabgacha ta’lim bolalar tashabbusini qo‘llab-quvvatlaydigan bolaga yo‘naltirilgan yonda

shuvni kuchaytirish yo‘nalishi bo‘yicha rivojlanmoqda. Ushbu bolaga yo‘naltirilgan yondashuv amalda qanday 
qo‘llanilishi haqida so‘ralganda, bolalarga tanlov imkoniyatini berish eng ko‘p uchraydigan javoblardan biridir. 
Darhaqiqat, masalan, Qo‘shma Shtatlardagi maktabgacha ta’limda bolalarga har kuni tanlash uchun ko‘plab 
imkoniyatlar taqdim etiladi. Biroq kattalar bolani o‘rab turgan tanlovlarni nazorat qiladilar (Canella, 1997). Ushbu 
yondashuv tarafdorlari o‘z pozitsiyalarini maktabgacha ta’lim muhitida yaratilgan imkoniyatlar asosida belgi-
laydilar. Ular subyektni rivojlantiruvchi muhit tushunchasini kiritadilar. Bu tushuncha, bir tomondan, bolalarga 
ularning faoliyati uchun yaratilgan imkoniyatlar tizimi, ikkinchi tomondan esa kattalar va bola o‘rtasidagi peda-
gogik o‘zaro ta’sirning tabiati sifatida talqin qilinishi mumkin.

Obyekt muhiti va yaqin rivojlanish zonasi o‘rtasidagi bog‘liqlikni tushunish muhimdir. Agar muhit moddiy 
obyektlar tomonidan belgilangan imkoniyatlar tizimi sifatida qaralsa, u nafaqat madaniyat, balki bolaning o‘zi 
tomonidan ham belgilanadigan turli foydalanish usullariga imkon berishi kerak. Boshqacha qilib aytganda, 
bola unga taqdim etilgan obyektlardan o‘z xohishiga ko‘ra hamda taklif qilingan obyektlardan foydalanadi. Bu 
ijodiy jarayonni tashkil etish nuqtai nazaridan o‘z mantig‘iga ega. Gap shundaki, har qanday obyekt madaniyat 
tomonidan belgilangan standart foydalanish usuliga va noan’anaviy foydalanishga imkon beradigan ko‘plab 
yashirin xususiyatlarga ega. Bunday noan’anaviy xususiyatlarni izlash qisman ijodkorlik hodisasini tavsiflaydi.

TAHLIL VA NATIJALAR
Predmetli-makon muhiti ikki tomonlama ahamiyatga ega: bir tomondan, u muayyan standartlar majmuasi 

sifatida namoyon bo‘ladi, ikkinchi tomondan esa bolaga kattalar tomonidan bosim o‘tkazilmagan holda ushbu 
standartlar bilan o‘z xohishiga ko‘ra faoliyat yuritish imkonini beradi. Bu esa yangi imkoniyatlarni ochib, 
bolalarning ijodiy yo‘ldan borishiga sharoit yaratadi. Shu nuqtai nazardan ayrim mualliflarning kattalarning 
bolalar o‘yiniga munosabatdagi roli haqidagi qarashlari e’tiborga loyiqdir. Masalan, E. Singerning fikricha, 
kattalar bolalar o‘yiniga aralashmasliklari kerak (Singer, 2015). Bu yerda bir muhim izoh berish zarur. Har 
qanday ijod – bu yangi narsani yaratish jarayoni, ya’ni aynan yangi mahsulotni vujudga keltirishdir. Bunda 
mahsulotning qadri va ahamiyati uning qanchalik talab etilishiga bog‘liq bo‘ladi. Agar yaratilgan mahsulot 
talabga ega bo‘lsa, uni yaratgan bola atrofdagilar va o‘z nazarida ham e’tirof etiladi. Bu esa bola shaxsining 
shakllanishi uchun muhim ahamiyat kasb etadi. Bolada ijodiy, ya’ni yangi mahsulot yaratish imkoniyati bormi? 
Bu imkoniyat qanday omillar hisobiga yuzaga keladi? Bu yerda biz imkoniyatlar makoni tushunchasini tahlil 
qilish va uni Lev Vygotskiy tomonidan ilgari surilgan “yaqin rivojlanish zonasi” tushunchasi bilan o‘zaro bog‘lash 
muammosiga duch kelamiz.

Gap shundaki, yaqin rivojlanish zonasi kattalar tomonidan belgilanadi, bunda bola yetaklanuvchi hisobla-
nadi, vaziyatning o‘zi esa, yuqorida ta’kidlanganidek, reproduktiv xususiyatga ega bo‘ladi. Imkoniyatlar makonida 
esa bola tashabbuskor sifatida namoyon bo‘ladi. Bu yerda “bola ovozi”, ya’ni uning fikri va tashabbusi yaqqol 
namoyon bo‘ladi. Biroq bolaning dunyoni o‘zicha idrok etishi natijasida yaratiladigan ijodiy mahsulot uning 
mavjud amaliy ko‘nikmalari hamda boshqaruv (regulyativ) funksiyalarining rivojlanish darajasi bilan ancha 
cheklanadi. Bolaning atrofidagi muhitda mavjud bo‘lmagan, ya’ni yangi ijodiy mahsulotni qanday yaratish 
mumkin? Bu, bir tomondan, tanish obyektlarning yangi xususiyatlarini kashf etish hisobiga, ikkinchi tomondan 
esa predmetli-makon muhitiga tashqaridan yangi obyektlarni kiritish orqali amalga oshirilishi mumkin. Bizning 
fikrimizcha, predmetli-makon muhitining o‘zi bolalar tashabbusi va uning ro‘yobga chiqishini kafolatlamaydi; 
aksincha, bunday tashabbusning yuzaga kelishi va amalga oshirilishini katta yoshdagi inson, ya’ni pedagog 

yoki ota-ona ta’minlaydi. Biz yangi bir atamani ilgari suramiz – bolalar o‘zini namoyon etish makoni (NEM), 
bu “yaqin rivojlanish zonasi” (YRZ) tushunchasiga qarama-qarshi hisoblanadi. Agar yaqin rivojlanish zonasida 
(YRZ) bola kattaga ergashib, uning faoliyatini takrorlasa, bolalar o‘zini namoyon etish makonida (NEM) esa 
katta yoshdagi inson bolaga ergashadi va uning faolligini qo‘llab-quvvatlaydi. Yaqin rivojlanish zonasida natija 
sifatida allaqachon ma’lum bo‘lgan namunani o‘zlashtirish yuz bersa, bolalar o‘zini namoyon etish makonida 
madaniy me’yorlarga hali kiritilmagan yangi mahsulot yaratiladi. Bundan tashqari, yaqin rivojlanish zonasida 
bola madaniyatning o‘tmishdagi tajribalarini o‘zlashtiradi, bolalar o‘zini namoyon etish makonida esa uning 
rivojlanishi kelajak madaniyatini yaratish hisobiga amalga oshadi. Aslida, biz rivojlanishning ikki yo‘liga duch 
kelamiz: YRZda – o‘tmishga tayanuvchi rivojlanish, NEMda esa – kelajakka yo‘naltirilgan rivojlanish.

Bolalar o‘zini namoyon etish makoni (NEM) predmetli-makon muhiti bilan cheklanib qolmaydi, balki bola-
ning faoliyati natijadorligi, ya’ni uning muallif sifatida yangi mahsulot yaratishi bilan belgilanadi. Biz shuni 
ta’kidlaymizki, NEM bolalikning alohida qismi bo‘lib, u bolaga ijtimoiy makonda, ijtimoiy munosabatlar tizimida 
o‘zini o‘zi ro‘yobga chiqarish imkonini beradi. Muhim jihati shundaki, kattalarning roli faqat eng xilma-xil muhitni 
yaratish yoki “beg‘uborlik ovozini eshitish” bilan cheklanmaydi, balki bola o‘z g‘oyalari, niyatlari va kechinma
larini amalga oshirish jarayonini ta’minlashdan iboratdir. Gap shundaki, bu ovoz shunchaki eshitilishi emas, 
balki bolaning g‘oyasiga aylantirilishi, uni amalga oshirishga yo‘naltirilishi va yakuniy mahsulot shaklida ifodala-
nishi kerak. Bunday holatda, nisbatan boy bo‘lmagan muhitga ega maktabgacha ta’lim muassasasi ham bolalar 
o‘zini namoyon etish makoni ta’minlangan bo‘lsa, ta’limiy jihatdan boy muhitga ega bo‘lgan bog‘chadan ko‘ra 
samaraliroq bo‘lishi mumkin.

XULOSA
Shu munosabat bilan maktabgacha ta’lim oldida mutlaqo yangi vazifalar yuzaga keladi. “Ilk qadam” das

turiga muvofiq pedagoglar bolani madaniyat mavjudoti sifatida hisobga olishlari kerak, ya’ni u jamiyatga mos 
keladigan madaniy me’yorlarni o‘zlashtiradi. Shu sababli yaqin rivojlanish zonasi (YRZ) doirasida kechadigan 
va ideal shakllarni o‘zlashtirishga yo‘naltirilgan mashg‘ulotlar tizimidan voz kechish mumkin emas. Biroq faqat 
shu bilan cheklanib bo‘lmaydi, aks holda ta’lim jarayoni bolaning qiziqishlarini e’tibordan chetda qoldiradi. 
Shu sababli pedagog oldida turgan ikkinchi vazifa – bolaga o‘z g‘oyalarini amalga oshirishi uchun alohida 
makon yaratish orqali uning o‘zini namoyon etishini ta’minlashdir. Bu makonda bola yangi mahsulotlar yaratadi, 
kattalar esa uni qo‘llab-quvvatlaydi. Xuddi shu vazifalar oilaviy tarbiya jarayonida ham dolzarbdir. Oilaning 
vazifasi bolaga o‘z g‘oyalarini ro‘yobga chiqarishi mumkin bo‘lgan bolalar o‘zini namoyon etish makonini yaratib 
berishdan iborat. Masalan, bolalarning oilaviy muammolar muhokamasida ovoz berish huquqi bilan ishtirok 
etishi ularning axloqiy ong darajasini oshiradi. Bu esa o‘zini namoyon etish makonini qo‘llab-quvvatlash muhim-
ligini ko‘rsatadi (Walker, Taylor, 1991). Maktabgacha yoshdagi bolalarning loyihaviy faoliyati esa bolalar o‘zini 
namoyon etish makonini tashkil etishning muhim variantlaridan biri hisoblanadi (Veraksa N. Ye., Veraksa A. N., 
2015).

Bu mavzu bo‘yicha mavjud ma’lumotlar bolalarning o‘zini o‘zi anglashi uchun makonni erta bolalikdan 
boshlab rivojlantirish zarurligini ko‘rsatadi. Ushbu mahsulotlarga bola tomonidan umumiy muhokama uchun 
taklif qilingan g‘oyalar hamda bolaning niyatlarini o‘zida mujassam etgan va mustaqil ravishda yoki kattalar 
yordamida amalga oshirilgan ijodiy ishlari kirishi mumkin. Ikki makon – yaqin rivojlanish zonasi (YRZ) va 
bolalar o‘zini namoyon etish makoni (NEM) o‘rtasidagi farq bizga har birining o‘ziga xos muloqot turiga egaligini 
muhokama qilish imkonini beradi. YRZ doirasida kattalar va bola o‘rtasidagi muloqot asosan bolaning ideal 
shaklni o‘zlashtirishiga qaratilgan bo‘lib, ko‘proq ko‘rsatmalar berish orqali amalga oshiriladi. Ushbu turdagi 
muloqotning maqsadi bolaning kattalar ko‘rsatmalarini tushunishi hamda ilmiy bilimlar tizimining asosini tashkil 
etuvchi tarkibiy munosabatlar mantig‘iga bo‘ysunishidir. Bolaning o‘zini namoyon etish makonida esa kattalar 
va bola o‘rtasida boshqa turdagi muloqot hamda o‘zaro ta’sir talab etiladi. Bunday holatda katta yoshdagilar 
bolaning fikr va istaklarini diqqat bilan tinglashi, uning niyatini tushunishi hamda nafaqat ushbu niyatni amalga 
oshirishiga yordam berishi, balki uni qo‘llab-quvvatlashi va jamiyatda ahamiyatli bo‘lishi uchun zarur shart-
sharoitlarni yaratishi kerak. Bizning fikrimizcha, o‘zini namoyon etish makonini shakllantirish yangi ta’limiy 
amaliyotlarni izlash bilan chambarchas bog‘liqdir (Formosinho, Figueiredo, 2014).

Mashg‘ulotlar jarayonida yaqin rivojlanish zonasini saqlab qolish hamda bolaning o‘zini namoyon etish 
makonini shakllantirish bilan bog‘liq ushbu yondashuv “Ilk qadam” dasturining rivojlanishidagi asosiy yo‘nalishni 
tavsiflaydi. Shunday qilib, aytishimiz mumkinki, “Ilk qadam” dasturida taqdim etilgan bolalik davridagi rivojlanish 
nafaqat predmetli-rivojlantiruvchi muhitning mavjudligi bilan, balki bolaning ikki makonda – yaqin rivojlanish 
zonasi va bolalar o‘zini namoyon etish makonida faoliyat yuritish imkoniyati bilan tavsiflanadi. Ya’ni bu, bir 
tomondan, o‘tmish madaniyatini o‘zlashtirishni, ikkinchi tomondan esa kelajak madaniyatini yaratishda ishtirok 
etishni anglatadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

